Вĕçсĕр-хĕрсĕр тинĕсе пĕр кăвакал вĕçсе килсе ларнă, шыва чăмса шыв тĕпĕнчен юшкăн илсе тухнă. Çав юшкăнран çĕр туса янă. Çĕр çуралнă кун аслă уяв, чÿк асăннă. Пĕрремĕш аслати авăтсан çĕр чĕтренсе вăранать тенĕ. Курăк шăтнă вăхăтра авăтсан çĕр пĕтĕленнĕ тенĕ. Çĕрĕн пуçĕ, те пĕвĕ те, кăкăрĕ те, кăвапи пур теççĕ.
1992 ç. ЧР Хĕрлĕ Чутай р-чи Атнарта 82-ри Г.Н.Назаровран О.Сидорова çырса илнĕ. – ЧЛК, 1992, 559-мĕш тетр., 35 с.

Вилĕ шыв çынна пăсать, чĕртместь. Чĕрĕ шыв çынна чĕртет тет. Вилĕ шыва вилĕ çынна çунтарнинчен илнĕ. Чĕрĕ шыва Турăран илнĕ. Чĕрĕ шыв выльăх-чĕрлĕхе те, вилнĕ çынна та чĕртме пультарать, вăй парать. Вилĕ шыва шурлăха кайса тăкнă.
Чĕрĕ шывпа çынсене чĕртнĕ. Вара çынсем тата чипертерех пулнă тет, тата нумай вăй пухнă.
1992 ç. ЧР Хĕрлĕ Чутай р-чи Атнар ялĕнче 70-ти А.Д.Мадебейкинран О.Сидорова çырса илнĕ. – ЧЛК, 1992, 559-мĕш тетр. 

Пирĕн ялти Туник Виттисен асламăшĕ эпир пĕчĕккĕ чухне турăсем çинчен нумай каласа паратчĕ. Витясен асламăшĕ пĕчĕк чухне те анатри Крыççа Марисен çырми патĕнче, пысăк тĕмеске çывăхĕнче, чÿк туса ирттернĕ. Унта вара кашни урамранах пухăнса ваттисенчен пуçласа пĕчĕккисем таранах ырă сывлăш, турăсем çинчен те асăнтарнă. Витясен асламăшĕ каланă тăрăх, унта тем тĕрлĕ турăсене те асăнтарнă. Уйрăмах Çÿлти Турра нумай асăннă. Çамрăк ачасене ваттисем Турра пуççапма, яланах ырă йăласене пăхăнса пыма вĕрентнĕ. Çулти Турра итлемесен ачасем армуш пысăкăш çеç пулаççĕ имĕш, çын вилсен те тамăка лекет тесе калаçнă. Сывлăш тури çинчен те нумай калаçнă. Икерчĕне пĕçерсе хурăн тăррине пырса çакмасан çут çанталăк çав çыншăн яланах хура, тĕтреллĕ курăнать тенĕ. Ăна кашни эрне кун парне памалла пулнă.
Пир амăш турри çинчен те нумай каласа панă Ульяна аппасене вĕсем пĕчĕк чухне. Пир тĕртме ларсан çыннăн хĕвел тухнă чухнех çиччĕ пуççапмалла пулнă. Пуççапмасан пир тăрăхĕ ниепле те ăнăçлă вĕçленеймест тесе те нумай калаçнă.
1997 ç. ЧР Хĕрлĕ Чутай р-чи Шулю ялĕнче М.Д.Инедеркина çырса илнĕ. – III, 753, 77-79. 

Çÿлти Турă çынсене яланах ырă тума тăрăшнă. Вăл вĕсене яланах пулăшса пынă. Çакна вара шуйттансем юратман. Пĕррехинче ăна вĕлерме шут тытнă. Ах, хăвалаççĕ тет. Турри тарать. Кĕçех ку вăрмана кĕрсе каять. Пĕр йывăç та ăна хÿтĕлемест. Турă ним тума аптăрать. Чăрăшпа хыр айне пытанса юлать тет. Турă ытти йывăçсене çакăншăн каçарман. Кĕркунне çитсен йывăçсен çулçисем кашни çулах тăкăннă. Хырпа чăрăш ĕмĕрĕпех сип-симĕс ларнă.
1992 ç. ЧР Хĕрлĕ Чутай р-чи Кÿпешре З.А.Ярабаева çырса илнĕ. – ЧПГĂИĂА, 12 йыш. кĕн., 6274 инв. №, 620-мĕш тетр.

Çумăр курăкĕ – Турă курăкĕ теççĕ. Турă çав курăка пăхса пурăнать. Çав курăк яланах сарă тĕслĕ пулать. Чечеке ларать – сарă тĕслĕ. Çумăр çăвать пулсан çав чечек çурăлса ларать. Вăл йĕпенмест. Уяр пулсан çумăр курăкĕ хупăнса ларать. Вăл курăка ваттисем сиплемелли курăк теççĕ. Юмăçсем çак курăкпа усă кураççĕ. Çак курăк лутра, сарă куçлă. Теприсем çак курăка Сывлăш турри теççĕ.
1992 ç. ЧР Хĕрлĕ Чутай р-чи Хирлÿкассинче И.Канистаркина çырса илнĕ. – ЧЛК, 1992, 560-мĕш тетр.

Аслă çеçен хирте ялан шывлă кÿлăсем тата юхан шывлă çырмасем пулман: чĕр чунсем тата курăк-чечексемпе йывăçсем çумăр шывĕпех пурăннă. Пĕр çулне çанталăк уяр тăнă, çумăр нумай вăхăт çуман, çавăнпа шыв та пĕтнĕ, кÿлĕсем йăлт типнĕ. Этемсене, кайăксене, пур чĕр чуна та  пит йывăр пулнă; вĕсем шывсăр аптăра пуçланă. Пурте: «Шыв! Шыв!» - тесе кăшкăрса Турăран ыйта пуçланă. Пуринчен ытла икĕ кайăк – Шаланкăпа Ула курак кăшкăрнă. Турă вара çав икĕ кайăка çăл чавма хушнă.
Шаланкă Турă хушнине йышăнса: «Шыв епле чавса кăларас-ши?» - тесе шухăшласа çăл чавмалли вырăн шыранă. Ула курак çав вăхăтра «Епле пыра тăрăнтарас-ши?» - тесе шухăшласа хăрăк турат çинче ларнă. Шаланкă пĕр лупашкаллă вырăна тĕлленĕ те çавăнта çăл чавма тытăннă. Вăл çичĕ Кун та çичĕ пĕрре канмасăр çĕре чакаласа çăл тума тăрăшнă. Çичĕ кун ĕçленĕ хыççăн çăл куçĕ тухнă, унтан шыв палкаса юхса тухнă. Тăрна куçĕ пек тăп-тăрă шыв айĕнчен тухса çăл лакăмне тултарнă, унтан лапам тăрăх юхса кайнă. Çапла юхан шывлă çырма пулса тăнă. Пур чĕр чунсем савăнса шыва ĕçнĕ, ăшĕсене кантарнă.
Ула курак, çăл чавнă çĕре пырса та пăхманскер, йывăç çинче анчах ларса вăхăта ирттернĕскер, шыв юхнине курсанах шыв лупашки патне вĕçсе анса пылчăк çинче выртса йăваланнă та Турă патне вĕçсе кайнă. Вăл Тура улталаса каланă:
- Эпĕ эс хушнине турăм: çĕр айĕнчен шыв чаваласа кăлартăм, çĕре чаваласа йăлт варалантăм. Шыв тухсанах сан патне васкаса пĕлтерме килтĕм, – тенĕ.
Тури Улла курак чăнах та пылчăкпа вараланнине курнă тата пĕлĕт çинчен çĕр çине пăхнă та чăнах та шыв юхса выртнине асăрханă. Çавăнпа вăл Ула курак каланине ĕненсе ăна мухтанă тата пилленĕ:
- Эсĕ çĕр çинчи чĕр чунсемшĕн питĕ усăллă ĕç турăн, çавăнпа сана урăх ĕç памастăп: çак ĕçÿпех тăранса ĕмĕрÿне ирттерĕн, ытти кайăксем хушшинче пуçна кĕçĕне хурса çÿремен, – тенĕ.
Çапла Ула курак ултавпа Турăран пиллĕх илсе аннă.
Курăк Турă патĕнче пулнă вăхăтра Шаланкă Турă патне вараланнă тумтирпе тата пит-куçпа кайма аван мар тесе çăвăннă-тасалнă. Тасалса-тирпейленсе çитсен вăл савăнса, хавасланса Турă патне вĕçсе кайнă. Вăл чĕререн савăнса шыв чавса кăларни çинчен пĕлтернĕ. Вăл каланă:
- Аслă Турă, эпĕ эс хушнине турăм: çичĕ кун та çичĕ çĕр шыв кăларас тесе çĕре чаврăм, юлашкинчен çăл куçĕ тупрăм, шыв кăлартăм, – тенĕ.
Турă Шаланкă çине пăхнă та вăл хăй те, тимутирĕ те тап-таса пулнине курнă, ниçта та пылчăк палăрман. Тата ăна Шаланкă иккĕмĕш пулса килни вăл шыв тухни çинчен пĕлтерме васкаманнине кăтартнă пек туйăннă. Çавăнпа вăл Шаланкă каланине ĕненмен, ăна ултавçă вырăнне хунă. Ăна тав тăвас вырăнне ылханма тытăннă. Турă каланă:
- Çук, шыва эсĕ кăларман, ăна Ула курак кăларнă. Вăл мана ун çинчен паçăрах килсе пĕлтерчĕ. Вăл çăл чавса пылчăкланнине хам та куртăм. Эсĕ мана улталама шухăшларăн. Çавăнпа эсĕ Ула курак кăларнă шыва ĕçеймĕн, çумăр шывне анчах ĕçĕн, хăвăн ĕмĕрÿне шывсăр аптраса ирттерĕн, – тенĕ.
Шаланкă кайăк айăпсăр ылхану исле, Ула курака тарăхса аннă вара çĕр çине.
Çавăнпа Шаланкăпа Ула курак пĕр-пĕрне тăшман пулса тăраççĕ. Шаланкă Ула курака мĕн те пулин тунă пулĕччĕ, анчах лешĕ Турă пиллĕхĕпе хÿтĕленсе пурăнать. Шаланкă Ула курак Турра та улталанине, хăйĕн телейне те тивĕçсĕр илнине пĕлсе тăраканскер, Курака тивĕçлипе кураймасть. Вăл çĕртен тухакан шыва ниепле те ĕçеймест. Шывсăр аптрасан вăл сывлăшра ярăнса çÿлелле пăхса макăрать, пи-пи! тесе кăшкăрать. Çапла кăшкăрса вăл Турăран çумăр ыйтать. Турă унăн сассине илтсе ăна хĕрхенет те çÿлтен çумăр çутарать. Шаланкă вара çумăр шывне ĕçсе тăранать. Шаланкă çумăр ыйтса илни этемсемшĕн те, выльăх-чĕрлĕхсемшĕн те, йывăç-кураксемшĕн те пит паха. Çумăр Ула курака анчах кирлĕ мар. Шаланкă пи-пи! кăшкăрса çумăр ыйтнă вăхăтра Ула курак та кăшкăрать. Вăл карк! карк! тесе кăшкăрать. Ку вăл «кирлĕ мар! кирлĕ мар!» тени пулать. Шаланкăпа Ула курак кăшкăрни тăрăх çынсем çумăр пулассине пĕлеççĕ.
Комиссаров, 19-20 л. ЧР Хĕрлĕ Чутай р-чи Упукушкăньре Н.А. Моляров çырса илнĕ. – ЧПГĂИ ĂА, III, 65, 117 c.
Пăван апат шырама вĕçсе каять. Нимĕн те тупаймасăр этем ÿтне çыртса илет тет. Турă патне этем çинчен усал сăмах калама вĕçсе кайрĕ тет. Турă патне çитсе унран: «Мĕнле ĕçпе килтĕн?» - тесе ыйтать тет Турă.
Пăванĕ калас тесе чĕлхине кăларать. Шăп çав вăхăтра Чĕкеç вĕçсе парть тет те этем çинчен усал ан калатăр тесе ун чĕлхине çыртса татать тет. Леш Пăванĕ çилленнипе Чĕкеç хÿрине çыртса илет тет. Çапла вара Чĕкеç хÿри икĕ вĕçлĕ пулнă тет.
1982 ç. ЧР Етĕрне р-чи Урпашра 40-ри Р.М. Савельевăран Г.Савельева çырса илнĕ. – ЧР Хĕрлĕ Чутай р-чи Упукушкăньре Н.А. Моляров çырса илнĕ. – ЧПГĂИ ĂА, 12 йыш. кĕн., 6274 инв. №, 44-мĕш тетр.
Пĕр тăлăха хĕрарăм пуртă илсе вăрмана кайнă тет. Вăрмана çитсен пурттине юман кутне пытарса хурса хăй вăрман тăрăх кайнă. Килсен пăхать те – пуртти çук, вăрланă. Вара макăрма тапратрĕ тет. Макăрсан-макăрсан выртса йăваланса упа пулса тăчĕ тет. Упа çавăнпа икĕ уран çÿрет тет, тата унăн кайри ура лапписем этемĕнни пек тет. Çапла вара упа пулса кайнă тет.
1950 ç. ЧР Хĕрлĕ Чутай р-чи Упукушкăньре Н.А. Моляров çырса илнĕ. – ЧПГĂИ ĂА, III, 65, 118 л. 

Пĕр старик пĕчченех пурăннă. Вăл çĕр те вунă çула çитнĕ, çавах та вилĕмĕ килмен. Пурнăçĕ япăхланнăран япăхланса пынă.
Пĕрре старик, яланхи пекех, тилхепе илчĕ те вăрмана шанкă пуçтарма тухса кайрĕ. Пуçтарчĕ шанкă хăйне кирлĕ таран, тилхепепе çавăрса çыхрĕ, çурăм хыçне хурса килелле килме утрĕ. Пынă çĕрте, вăйĕ кайса килнипе, çурăмĕ çинчи шанкă çыххи çĕре шуса ÿкрĕ. Старик шанки çине ларчĕ те хăйне тарăхса çапла каларĕ:
- Мĕншĕн эпĕ çапла нушта курса пурнап-ши, ни чунĕ тухмасть! Ăçта-ши хуть Чунилли? – терĕ тет.
 Çапла каласанах кун умне Чунилли тухса тăчĕ тет те калать тет:
 - Эпĕ Чунилли. Мĕншĕн чĕнтĕн мана? – тет.
Старик Чунилли тухса тăрсан хăра ÿкрĕ «Акă ку чăнах та ман чуна илме çиттĕр ĕнтĕ», - тесе шухăшласа илчĕ.
- Мĕн калас манăн? Çак шанка киле йăтса каймалла та пулăшма сана чĕнтĕм, – терĕ.
- Пулăшас, – терĕ Чунилли.
Старик шанкине Чуниллине йăттарчĕ те, килне кайрĕç. Килне çитсен старике Чунилли калать:
 - Пурнах ĕнтĕ, - тет.
Ку çапах та Чуниллине мĕнле те пулин аматасшăн хăйне аматиччен.
Старик нимĕр пĕçерчĕ. Çуллă турĕ. Çиме ларчĕç. Старик кашăкпа херринчен ăсса пĕчĕккĕн çиет, Чуниллине çăпалапа варринчен ăсса çитерет.
- Эсĕ, - тет, - мана шанкă йăтса килсе патăн, сана пысăкраххăн та лайăхрах çитермелле, - тет.
Чунилли хырăмĕ Выçнипе пысăккăн та пысăккăн хыпа-хыпа çăтать, çăварĕ пĕтĕмпех пиçсе ирĕлсе кайрĕ. Юлашки çăпалине тути патне илсе пырсанах старик тĕпĕнчен так! тĕкрĕ. Вĕри нимĕр Чуниллин пичĕпе тутине те пĕçертсе ячĕ.
Чунилли çисе тăрансан старике калать:
- Манăн халĕ Турă патне пĕлтерме кайса килмелле. – терĕ.
- Кайса кил эппин, - терĕ старик.
Чунилли Турă патне кайрĕ те калать:
- Старикĕнне чуне илеймерĕм. Вĕри нимĕр çитерсе ячĕ, çавăнпа чунне илме лайăх мар пек пулчĕ, - тет.
- Ухмах эсĕ, - терĕ Турă, - халех кай та чунне ил! – терĕ.
Чунилли старик патне каллех çитрĕ. Çитрĕ те калать:  

- Сан чунна Турă илмех каласа ячĕ, халĕ илмесĕр тухса каймастăп, - тет.
- Ман чуна илессе илĕн те, унччен унă табак сăмсана туртар-ха, - тесе туртма ларчĕ.
Старик сăмсана табак туртнине Чунилли пăхса ларчĕ-ларчĕ те калать:
- Мĕн вăл, лайăх-и? - тет.
- Пит лайăх, - тет старик.
- Нуккă, мана та турттарса кăтарт-ха, - терĕ Чунилли.
- Туртассу килсен çак табак тултарнă мăйрака ăшне кĕрсех турт эппин, - терĕ старик. 

Чунилли табак туртма мăйрака ăшне кĕрсе кайрĕ. Кĕрсе кайсанах старик хупăлчине питĕрсе илчĕ. Унтан сак айне кĕрсе тăпра алтрĕ те мăйрака ăшне питĕрсе лартнă Чуниллине çавăнта пăрахрĕ. Çиелтен тăпрапа витсе хучĕ. Çирĕп витĕнсе тăма урипе таптарĕ. Чунилли çавăнта ĕмĕрлĕхех путланчĕ.
Старик халĕ те пурăнать тет. Вилесси çинчен нимĕн те шухăшламасть тет. Халĕ те лайăхах ĕçлесе пурăнать тет.
1940 ç. ЧР Хĕрлĕ Чутайра р-чи Н.Кожевниковран М.Федоров çырса илнĕ. Данилов 1949 ç. пичетленĕ, 204 с. – ЧХС, VI, 110 №
Пĕр ача алăк панче халсăр выртнă. Ашшĕ-амăшĕсем чÿрече панче выртнă. Пиччĕшĕ улахран килнĕ те кĕсле илсе калама тытăннă. Кĕсле сассине илтсенех кăмака хыçĕнчен юр пек шурă тумпа хура куçлăскер тухса кăмака хĕррине итлеме ларнă, мĕн калама чарăниччен итлесе ларнă. Калама чарăнсан кайлах шалалла кĕрсе çухалнă.

Хĕртсорт çапла тохса кĕсле каланине итленине халсăр выртакан ача курса выртнă. Ир полсан ача амăшне калать:

- Апай, çĕр каç пичи кĕсле каланă чух кăмака хыçĕнчен шуп-шурă, куçĕ хураскер тухса кăмака хĕрне ларса итлерĕ, вăл мĕн-ха?

- Çав ĕнтĕ Хĕртсорт, вăл  хамăр сăра ĕçме кайсан киле пошартан сыхлать. Çавăнпа ăна вали кăмака хÿмĕ  çине çÿхÿ хурса хăваратпăр, - терĕ амăшĕ.

Хĕртсорт вăл кĕсле юррине тилеме юратать, шăппăн каланине юратмасть тит.

1940 ç. ЧР Хĕрлĕ Чутай р-чи Хирлÿкассинче П. Жертановăран М.М. Федоров çырса илнĕ. – ЧПГĂИ ĂА, I, 77, 82 л. 

Каçпа çывăриччен урай шăлсан Хĕртсурт юратать тенĕ. Хĕртсурт кĕнчеле арланине илтсен ал ĕç ÿсĕнет тенĕ. Хĕртсуртсăр кил пулмасть теççĕ. Хĕртсурт вăл телей кÿрет теççĕ. Вăл вăрçă таврашне юратмасть теççĕ.

1992 ç. ЧР Хĕрлĕ Чутай р-чи Ирчкассинче 68-ти А.С. Конистаркинăран И. Конистаркина çырса илнĕ. – ЧЛК, 1992, 560-мĕш тетр.
Ийе – ватă амай, килĕш, кил-йыш Турри. Пурна киле усал пулса кайнă, чăмлакан, чир-чĕр яракан усал пулса тăнă. Ийе мунчара та, пушă пÿртре те пурăнать. Ийе вăл çывăрнă чухне çын аллине чăмлать тет, çын алли вара типсе хăрса каять.

1992 ç. ЧР Хĕрлĕ Чутай р-чи Ирчкассинче М.М. Пигильдинăран И. Конистаркина çырса илнĕ. – ЧЛК, 560-мĕш тетр.
Эсрел – усал Турă, чун илекен. Эсрел вăл питĕ пысăк. Вăл çынсенне чунне илме çÿрет. Çур çĕр çитсен Эсрел пÿрт тăррине хăпарса шавланă. Пĕтĕм пÿрт тăрри чĕтренсе тăнă. Çур çĕр çитсен çынсем Эсрелтен хăранă.
1992 ç. ЧР Хĕрлĕ Чутай р-чи Атнарта 66-ти В.А. Сидоровăран О. Сидорова çырса илнĕ. – ЧЛК, 1992, 559-мĕш тетр.
Çуллахи ырă кун пĕр çын сĕм вăрманта ĕçленĕ. Хăй юман касса янă та çурса купалать. Пуртă сасси йĕри-тавраллах янраса тăнă. Кун патне пĕр упăте ачи пырать те çак çынран: «Эй, мучи, эсĕ мана ху шăлна кăларса пар-ха», - тет.

Упăтесем темме çын шăлне кăларса илсе çакса çÿреме юратнă. Ку ачин те аслисене кура çакасси килнĕ пулас. Упăтесен аслисем яланах çынна курсан ирĕксĕрех ун шăлне кăларса илсе çакса çÿренĕ. Анчах ку пĕчĕкки капла хăтланса илмеллине пĕлмен. Пĕлсен те унăн вăйĕ çитмен. Ку вăхăтра çынни юман çурăкăшне савăл сапса тăнă. Çак упăте çурине итлет те калать: «Юрать, шăллăм. Кăларса парăп, анчах эпĕ кăлариччен çак çурăк хушшине аллуна чик», - тет савăл çапнă çĕре кăтартса.

Упăте çури савăннипе чиксе те хучĕ. Çынни хăвăрттăн савăлне кăларчĕ те ачан аллине хĕстерсе те лартрĕ. Упăте ачи мĕнпур вăйĕпе çухăрать. Пур вăрмана янратать. Çапла çухăрнипе ытти тăванĕсем те пухăнчĕç. «Пошалстă вĕçерсе яр», - теççĕ. «Малашне шăл кăлармастăр-и?» - тет. «Çук», - терĕç лешсем. Çапла каласан çак çын Упăте ачине вĕçерсе янă.

1936 ç. ЧР Хĕрлĕ Чутай р-чи Тракушкăньре çырса илнĕ. Кам çырни паллă мар. – ЧПГĂИ ĂА, I, 12б, 46 с. 

Ĕлĕк пĕр çын Вĕреçĕлене курса пăхса тăнă. Вĕреçĕлен çĕре анса вутлă тумтирне хуса хучĕ тет те хĕн курса пурăнакан çын патне кĕрсе кайрĕ тет. Пăхса тăракан çынни Вĕреçĕлен тумтирне илсе пытарнă. Вĕреçĕлен тухсан тумтирне тупаймасăр макăрма пуçларĕ тет. Вара çынĕ тумтирне илсе тухнă. Вĕреçĕленĕ пĕр чашăк ылттăн пырса тыттарчĕ тет. Тепĕр ирхине пăхсан нимĕнле ылттăн та çук тет. Вара çынĕ ыр кураймарĕ тет çавăн хыççăн. Хĕне кĕрсе кайса часах вилчĕ тет.

  1950 ç. ЧР Хĕрлĕ Чутай р-чи Упăкушкăньре Н.А.Моляров çырса илнĕ. – ЧПГĂИ ĂА, III, 65, 116-118 c. 

Пĕр хĕр хĕн курса пурăнать. Начарланнăран начарланса пырать çак хĕр. Пиччĕшĕ калать: «Йăмăка Вĕреçĕлен ернĕ полмалла, - тет, - ахальрен полас çок, - тет, - тавай ман сыхлас»,- тет. Каç полсан амбар хыçне карĕ те Вĕреçĕлен килессе сыхласа ларать. Хай Вĕреçĕлен ялкăштаттарса çутатса вĕçсе килет. Амбар хыçне çиттĕр те çиялти кĕпине хуса амбар хĕрне пытарчĕ. Хăй чипер яш-кĕрĕм пулса хĕр патне кĕрсе карĕ. Унччен те полмарĕ, çак Вĕреçĕлен хĕре йăнăштарма та тапратрĕ.

- А-а, ку манăн йăмăка асаплантарса порнать-иç, постой, - терĕ пиччĕшĕ хăй ăшĕнче.

Вĕреçĕленĕн шупăрне амбар хĕрнчен илчĕ те пÿрте кĕрсе карĕ. Кун çинчен хăй никама та ним те шарламарĕ, шарламасть те.

Вĕреçĕленĕн хĕр панчен тохса каймалли вăхăт та çитрĕ. Пычĕ Шопăрне илме. Шопăр çок. Вара çак Вĕреçĕлен вĕçсе каймалли та полмарĕ. Çап-çарамасах хĕрĕн пиччĕшĕ патне кĕчĕ.

- Ман шопăра эсĕ илнĕ, пар мана, - тет.

- Памастăп, сана хам патрах усратăп, - тет лешĕ.

Вĕреçĕлене костюм илсе пачĕ. Леш тăхăнчĕ те ытарма çок ача полса тăчĕ.

Çаксен ялĕнче той полнă. Пиччĕшĕ Вĕреçĕлентен полнă ачая тоя илсе карĕ. Ку йот ача полса тăчĕ ĕнтĕ, паламаççĕ. Хĕрĕн пиччĕшĕ апли-каплине никама та каламасть. Тойра çаксене сĕтел хошшине кĕртсе лартрĕç. Вĕреçĕлен ача куна:

- Манăн солахай холпоççи орлă çак сĕтел çине  пăх-ха, - терĕ.

Хĕрĕн пиччĕшĕ Вĕреçĕлен ача холпоççи орлă пăхрĕ те: сĕтел çинче йĕри-таврах мырякаллă усалсем апат çиса-ĕçсе лараççĕ.

- Куратни? - терĕ.

- Куртăм, - терĕ ку.

Капла полчĕ. Халĕ качча каякан хĕре килтен киле кĕртсе çÿренĕ çĕре корса çÿреме çак ачая илсе карĕ. Ĕлĕк пĕр киле кĕртсен çав качча каякан хĕр çумне сĕтел хушшинче ют ачая лартнă. Ку ют ачаях ĕнтĕ, лартрĕç. Хĕрĕ тултарнă стакана Вĕреçĕлен ачана пачĕ. Ку стакана тыртрĕ те леш çынсем илтмелле çапла каларĕ:

- Спаççип сана, апай, çак стакана панăшăн. Эпĕ те халĕ эсĕ качча кайса ачаллă-пăчаллă пулнă пек пулмаллаччĕ. Только эсĕ хĕр чухне мана туса вăрмана илсе кайса йывăç хăвăлне чикрĕн. Халĕ манна ĕмĕрех çанта порнмалла турăн, - терĕ.

Çак сăмахсене илтсен пурте тĕлĕнсех карĕç. Кусем иккĕшĕ хыççăнах килнелле тохса карĕç.

- Но, халĕ мана хамăн шопăра пар, манăн киле каймалла, - терĕ Вĕреçĕлен.

Хĕрĕн пиччĕшĕ тытса тăмарĕ, Вĕреçĕлене шопăрне пачĕ. Вĕреçĕлен костюмне хуса шопăрне тăхăнчĕ те валтан штан кĕнĕ çавăнтанах ялкăшса çутатса тохса карĕ.

Çавăнтан вара çав Вĕреçĕлен хĕр патне пач килме пăрахрĕ. Хĕр те сывалса валтанхи пекех полчĕ.

1940 ç. ЧР Хĕрлĕ Чутай р-чи Хирлÿкассинче П.Желтовăран М.М.Федоров çырса илнĕ. – ЧПГĂИ ĂА, I, 77, 83-86 c.
Ун чух çуллаччĕ. Эпир урам хушшине шăлаттăмăрччĕ. Сурăх кĕтÿ яраççĕ. Çынсем икшерĕн-виçшерĕн пÿрт хыçĕнче лараççĕ. Çав хушăра ман старик Миккул: «Вĕри! Вĕри! Ăçтан тухрĕ-ке, эй!» - тесе кăшкăрса ячĕ. «Илле ампар хыçĕнчен!» - терĕç ларакансем.

Хайхискере эпир те пăхса тăма пуçларăмăр. Хăй мăн пуçлă, хура милке çÿçлĕ, этем питлĕ, çăварне кăшт уçнă та çĕрелле хĕм тăкса пырать, кĕлетки хыçалта кĕвенте пек тăсăлса пырать. Çавă пĕр йывăçсем çÿллĕш çырма патнелле вĕçсе пырать. Шыв урлă вĕçсе каçрĕ те çыран çине анса тăчĕ, пиртен пĕр çĕр чалăш пур-и, çук-и - çапла анчах. Çерем çинее ансанах кăвак хур пулса тăчĕ. Хур аçи пек пăркаланса утса карĕ-карĕ те шăтăка кĕрсе кайса çухалчĕ.

Кайран Иллен амăшĕ каласа кăтартрĕ. Вĕсем патĕнче хваттерте сысна кĕтÿ пăхса пурăнакан Темликасси хĕрĕ пурăннă. Çав хĕр йывăр çын пулнă. Хырăмне пăрахнă та ачине ампар хыçĕнчи сÿс хăлхи купи ăшне чикнĕ. Тем ĕмĕртен, вăл хĕр ача кайсан, кусем сÿс хăлхине тăкма шухăшланă: тиеме тапратнă та ача шăмми-шакки тухнă. Ăна вĕсем сÿс хăлхипе пĕрле шыв урлă каçса çырмана кайса пăрахнă. Вăт çав ачаран  Вĕриçĕлен пулнă.

1958 ç. ЧР Хĕрлĕ Чутай р-чи Урикассинче М.С.Самсонăвăран Н.Самсонова çырса илнĕ. – ЧХС, VI, 205 №.
Çĕнĕ çул каçхине икĕ каччă кам мунчана кайма пултарать тесе тавлашнă тет. Тавлашсан-тавлашсан пĕр ачи мунчана кайма килĕшнĕ. Мунчана кĕрсен ăна пĕр хĕр ыталаса илчĕ тет. Ыталасассăн: «Эсĕ манна качча илетĕн-и? - тесе йăлантарма тапратрĕ тет. – Качча илместĕн пулсан çакăнтах вĕлеретĕп», - тесе калать тет. Вара ача качча илĕп тесе килĕшнĕ тет. Кайран çавăн хыççăн качча ил тесе кашни каçах ача патне пыма пуçларĕ тет. Çавăн хыççăн çав Вĕреçĕлене ачапа пĕрле молебĕн турĕç тет. Вара Вĕреçĕленрен хĕр пулса тăчĕ тет. Вара ачи çав хĕре качча илчĕ тет. Вĕсем вара питĕ лайăх пурăнатчĕç тет. Эсир мĕн çисе пурăнаттăрчĕ тесе ыйтсан, çĕр çине ÿкнĕ çăкăр тĕпренчĕкĕсене пухса çиеттĕмĕрччĕ тесе  калатчĕ тет. Вĕреçĕленсем яланах хăйсен Вĕреçĕлен пулса çÿремелли срукĕ тухнă çĕрелле çынсене хытă тапăнма пуçлаççĕ тет. Вара çынсем хĕне кайма пуçлаççĕ тет.

1950 ç. ЧР Хĕрлĕ Чутай р-чи Упăкушкăньре Н.А.Моляров çырса илнĕ. – ЧПГĂИ ĂА, III, 65, 116-118 c.
Пĕр чăваш салтака кайсан хваттер тăма пĕр старикпа карчăк патне кĕнĕ тет. Çакă çав старикпа карчăк панча пайтах вăхăт пурăнчĕ тет. Пурăнкаласан-мĕн тусан вăл салтак асăрха пуçларĕ тет. Çак стариккин карчăкĕ патне, упăшки çук чухне, пĕр пĕве кĕнĕ хĕр пыра-пыра тем пăшăлтатса калаçа-калаçа каять тет. Салтак хĕр пынине-кайнине хытăрах асăрха пуçларĕ тет. Салтак, вăл пырсассăнах асăрхаканскер, часрах хăйĕн вали пÿрт алăк тăпăлси патне тунă шăтăк патне пырса шăтăкран пÿртелле пăхрĕ тет. Пăхсанах курчĕ карĕ тет – карчăк хĕре çарамаслатарса тăратнă. Унччен те пулмасть, карчăк тĕпеле кайса кăмака патĕнчен милке илчĕ те çак çарамас тăракан хĕре кăмака милкипе тем-тем мăрласа тĕкрĕ тет. Кăшт тĕксенех çав çарамасланнă хĕр пÿрт трупи витĕр тухрĕ карĕ тет. Ун хыççăн вăл карчăк хăй те хăйне милкипе тĕксе çав трупа витĕр тухса карĕ тет. Салтак çакна курсан шалт тĕлĕнсе хытса тăчĕ тет. Тăрсан-тăрсан салтак мĕн тăвас-ши кусем каялла киличчен тесе шухăшла пуçларĕ тет. Унтан пÿрте кĕрсе, карчăк хĕрпе хăйне тĕкнĕ милкене илсе салтак сĕтел çинче ларакан чашкăпа кашăксене тĕкрĕ тет те, лешсем çавăнтах пÿрт трупи витĕр ханкăртатса тухса карĕç тет. Кун хыççăн салтак ним тума аптраса хай трупа витĕр кайнă хĕрĕнне кĕпине (сараппан) илсе урăх çĕре кайса пытарчĕ тет. Кăшт тăрсан карчăкпа хĕр иккĕш те трупа витĕр пырса кĕчĕç тет. Хăйсем иккĕшĕ те йĕп-йĕпе, ывăннă тет питĕ хытă. Тапратрĕç тет сараппанĕсене шырама: карчăкăн пур, хĕрĕн çук тет. Унтан тупимасăр салтака тапăнчĕç тет, нумай тархасласан салтак хĕре сараппанне пачĕ тет. Акă пĕр каç иртет, ик каç иртет, виç каç салтак нимле те çывăримасть, выртрĕ-выртрĕ шухăшласа та, анчах çывăрас тесе тепĕр енне çаврăнса выртма тапратрĕ тет те, çавăнтах пÿртрен алăк уçса тухса хай старикĕн карчăкĕ тапратрĕ тет куна хытарма. Çав каçран пуçласа салтака карчăкпа хĕр кашни каç пилĕкшер те ултшар хытара-хытара пăрахаççĕ тет. Салтак аптраса карчăк упăшкине каларĕ тет. Вара упăшки çакна пĕлсен çилленсе хăй карчăкне килти çынна ма Вупăр пулса пусан тесе питĕ хытă çаптарчĕ тет. Çак çаптарнă хыççăн карчăкпа хĕр старикки çук чухне салтака питĕ хытă тархасларĕç тет, никама та ан кала, уншăн сана эпир хура-шурă тирпейлесе парса пурăнăпăр тесе. Салтак вĕсенчен ма апла хăтланма тапратрăр эсир тесе ыйтнă тет те, лешсем уна пире турă хушрĕ çав тесе макăра-макăра каласа пачĕç тет.
1911 çĕ ЧР Хĕрлĕ Чутай р-чи Тихăнушкăнь ялĕнче ГАнчиков çырса илнĕĕ – ЧПГĂИ ĂАĔ IĔ 207Ĕ 239-242 cĕ

Чăваш халăх пултарулăхĕ. Мифсем, легендăсем, халапсем. – Шупашкар: Чăваш кĕнеке изд-ви, 2004. – 567 с.

